
Pwitiscr Pgerch

Dalam usaha mengekang serta mengurangkan wabak
COVID-19, banyak negara telah mengambil langkah
berjaga-jaga dengan melaksanakan strategi mitigasi
komuniti. Hal yang sama diperuntukkan oleh pihak
Kementerian Pendidikan Malaysia (KPM) agar wabak
dapat dicegah bagi menjamin keselamatan warga kerja
dan pelajar di sesebuah institusi pendidikan. Namun
keberkesanan langkah-langkah mitigasi ini bergantung
kepada pengoperasian pentadbir sekolah serta
pematuhan  seluruh  komuniti di sekolah. Sesi
persekolahan dalam fasa pandemik COVID-19 merupakan
satu cabaran besar dalam meneruskan kelangsungan
pendidikan. Ironinya, warga sekolah perlu mengurus dan
mengendalikan pelajar ke arah satu transisi rutin baharu di
sekolah  selain  mengutamakan pengajaran  dan
pembelajaran. Pelajar yang bersifat dinamik dan sudah
biasa dengan rangkaian budaya dan sosial di sekolah
sebelum ini pasti berdepan cabaran tingkah laku. Aspek
pencegahan wabak perlu dititikberat sewajarnya seperti
penggunaan pensanitasi tangan, penutup hidung dan
mulut serta budaya kerap membasuh tangan dengan
sabun.

Justeru, bagi menilai tahap pematuhan prosedur di sekolah, Institut Penyelidikan Tingkahlaku
Kesihatan telah mengambil inisiatif menjalankan kajian seumpama ini bagi menyelami trend
tingkah laku pelajar sekolah. Pengetahuan dan tingkah laku pelajar terhadap penularan
wabak berjangkit ini memainkan peranan penting dalam menentukan kesediaan komuniti
sekolah untuk menerima langkah perubahan tingkah laku daripada pihak Kementerian
Kesihatan Malaysia (KKM). Justeru saya berharap penerbitan laporan teknikal ini dapat
membantu warga KPM dan KKM sebagai data asas dan sumber rujukan dalam menentukan
keperluan pengurusan pandemik di institusi pendidikan di Malaysia.

Sekian, Terima Kasih

LA <

Dr. Manimaran Krishnan

Pengarah Institut Penyelidikan Tingkahlaku Kesihatan
Institut Kesihatan Negara

Kementerian Kesihatan Malaysia

RINGKASAN EKSEKUTIF

Berikutan penurunan kes jangkitan baharu wabak COVID-19 secara harian, kerajaan Malaysia
melalui Majlis Keselamatan Negara (MKN) telah menguatkuasakan Perintah Kawalan
Pergerakan Bersyarat (PKPB) bermula 4 Mei 2020, diikuti dengan Perintah Kawalan
Pergerakan Pemulihan (PKPP) yang berkuat kuasa 10 Jun 2020. Situasi ini telah menyaksikan
pelonggaran sekatan secara bertahap yang membenarkan sektor pendidikan beroperasi
semula dengan pematuhan Prosedur Operasi Standard (SOP) yang ketat bermula 24 Jun
2020. Selaras dengan itu, pihak Kementerian Pendidikan Malaysia (KPM) mengumumkan
pembukaan sekolah secara berperingkat sejajar dengan “Garis Panduan Pengurusan
Pembukaan Semula Sekolah” dan “Garis Panduan Pengurusan dan Pengoperasian Sekolah
dalam Norma Baharu” yang telah dibangunkan bagi memastikan aspek kesihatan dan
keselamatan diutamakan.

Rentetan gelombang ketiga COVID-19 sekitar bulan Oktober 2020, sekolah sekali lagi
diarahkan tutup semula akibat pertumbuhan kadar kes baru harian yang melibatkan kluster
komuniti di sekolah. Namun sesi persekolahan dibuka semula pada tahun berikutnya,
bermula bulan Mac 2021 dan arahan ditutup semula pada bulan Mei 2021 sebagai tindak
balas kepada lonjakan kes. Ketika ini, sekatan Perintah Kawalan Pergerakan (PKP) di seluruh
negara Malaysia telah dikuatkuasakan semula bagi mengekang penularan kes harian.
Namun, sejauh mana tingkah laku pencegahan COVID-19 dalam kalangan pelajar sekolah
adalah tidak diketahui. Oleh itu, terdapat keperluan untuk menjalankan kajian bagi menilai
pengetahuan dan tingkah laku pematuhan pelajar terhadap saringan suhu kesihatan,
penjarakan fizikal, amalan mencuci tangan dan pemakaian pelitup muka ketika berada di
sekolah.

Kajian ini dijalankan secara dalam talian dengan menggunakan soal selidik yang melibatkan
24 buah sekolah kerajaan di kawasan bandar dan luar bandar yang terpilih di seluruh
Malaysia. Seramai 3485 orang responden yang terlibat adalah terdiri daripada pelajar
sekolah rendah dan sekolah menengah. Hasil kajian mendapati pengetahuan tinggi dalam
kalangan pelajar sekolah iaitu data menunjukkan julat peratusan antara 84.1% sehingga
99.6%. Majoriti pelajar memberikan jawapan yang betul bagi item-item bagi domain umum
COVID-19, kaedah penularan jangkitan wabak, gejala utama COVID-19 dan SOP norma
baharu.

Secara keseluruhan, tingkah laku pencegahan penularan wabak juga menunjukkan
penemuan yang baik. Sebanyak 94.8% responden melakukan pemeriksaan suhu badan
setiap kali memasuki kawasan sekolah, 82.6% responden melakukan penjarakan fizikal
ketika sesi pembelajaran di dalam kelas bersama guru, 54.3% responden menggunakan air
dan sabun setiap kali mencuci tangan dan 87.9% responden patuh kepada SOP memakai
pelitup muka di sekolah. Namun, terdapat kadar penurunan kawalan kendiri penjarakan
fizikal pelajar ketika tiada pemantauan secara langsung daripada guru. Perkara ini berlaku
ketika pertukaran waktu pembelajaran, waktu rehat dan selepas sesi persekolahan. Selain
daripada itu, amalan mencuci tangan merupakan tingkah laku yang paling rendah diamalkan
berbanding semua SOP norma baharu di sekolah. Justeru, pemerhatian dan pemantauan
berterusan diperlukan semasa waktu kelonggaran tersebut bagi memastikan pelajar
mematuhi SOP dalam keadaan norma baharu. Selain itu, mewujudkan persekitaran yang
memudahkan pelajar untuk mencuci tangan di sekolah juga perlu diambil perhatian
sewajarnya bagi membudayakaan amalan mencuci tangan di sekolah.

